
Кунта уй-хирччě, астăватăп,  

Тырпул ӳсетчě хумханса.  

Ак халь асфальт тӑрӑх утатăп  

Капмар çуртсем çине пăхса. 

Квартал çумне квартал вырнаçнӑ  

Çěн-Кăнтăр микрорайонне;  

Лараççě керменсем мăнаçлăн  

Ялкăштарса кантăксене. 

Вулатăп: -  «Хусанкай урамě», - 

Мěнле çěклет ку ман чуна!  

Кама мухтав юрри юрлам эп  

Курма пӳрнишěн çак куна? 

Строительсем! Эсир çěкленě 

Çěршер хваттерлӗ çуртсене! 

Унта пиншер хула ěçченӗ 

Ирттерě хăтлă пурнăçне. 

Çынсем сире тав тӑвěç ěмěр,  

Хăйсем те юлмěç тввěçе:  

Тивěçлипе Çěршыв-аннемěр 

Хаклать кашни паха ěçе. 

Ак эп, çěн урампа пыруçăн,  

Илтеп поэт ятне пěрмай:  

Çынсем, калаçнăн куçа-куçăн,  

Вулаççě ăшшăн:  «Хусанкай!..» 

II 

Нумай çěрте сăваплă вырӑн  

Упрать ун вилӗмсӗр ятне:  

Чăваш çеç мар, халь пурте ыыррăн  

Таяççě пуç ун тăприне; 

Ӑна сума суса пытарнă  

«Ӗмěр сӳнми вут» çывăхне,  

Унтах бюстне лартса хăварнă  

Нăк мрамор ннкěсě ҫине; 



Эп Ленин проспектне тухатăп:  

Вал пурăннă çурт çумěнче  

Кěç асăну хăми куратăп,  

Ун сăнě те - куç умěнче; 

Ман асăмрах ун çут Керменě,  

Ӑна, пире савăнтарма,  

Мăн Атăл сăртӗнче çěкленě;  

Вал ир те, каç та пуш лармасть. 

Унта час-час эпир те халě  

Хěрсех вулатпăр сăвăсем, -  

Хусанкая  курса чěр халлěн,  

Унран-çке юлнă вěренсе! 

Вал халăхшăн çунса ирттернě  

Пуян та кăткăс ěмěрне,  

Чӗкеç чěпписем пек вěçтернӗ  

Асран кайми сăввисене. 

Вӗсен ытарайми илемӗ,  

Хěвеллě ěмӗт-шухăшсем 

Кашнин чун-чӗрине иленнě,  

Нихçан та манăçмěç вěсем. 

Хăй чěрине вал халалланă  

Чăваш университетне.  

Ӑна нихçан çěрми спиртланă.  

Пăхаймăн лăпкăн ун ҫине. 

Вал халь те тапнă пек патваррăн,  

Данко чӗри пекех çунса,  

Чěнет пек кěрешме хастаррăн  

Этемлěхе телей сунса. 

Мухтавлă сăвăç! Чěрě эсě:  

Пурнатăн халăх чěринче.  

Тăван чӗлхен шевли сӳнмесěр  

Яту çухалмě çěр çинчен! 

